
Brahmadevaproktam Shiva Stotram

બ્રહ્મદેવપ્રોક્તં શિવસ્તોત્રમ્

સનત્કુમાર ઉવાચ ।
કથં ભવપ્રસાદેન દેવદારુવનૌકસઃ ।
પ્રપન્નાઃ શરણં દેવં વક્તુમર્હસિ મે પ્રભો॥ ૧॥
શૈલાદિરુવાચ ।
તાનુવાચ મહાભાગાન્ભગવાનાત્મભૂઃ સ્વયમ્ ।
દેવદારુવનસ્થાંસ્તુ તપસાન્ પાવકપ્રભાન્॥ ૨॥
પિતામહ ઉવાચ ।
એષ દેવો મહાદેવો વિજ્ઞેયસ્તુ મહેશ્વરઃ ।
ન તસ્માત્પરમં કિઞ્ચિત્પદં સમધિગમ્યતે॥ ૩॥
દેવાનાં ચ ઋષીણાં ચ પિતૄણાં ચૈવ સ પ્રભુઃ ।
સહસ્રયુગપર્યન્તે પ્રલયે સર્વદેહિનઃ॥ ૪॥
સંહરત્યેષ ભગવાન્ કાલો ભૂત્વા મહેશ્વરઃ ।
એષ ચૈવ પ્રજાઃ સર્વાઃ સૃજત્યેકઃ સ્વતેજસા॥ ૫॥
એષ ચક્રી ચ વજ્રી ચ શ્રીવત્સકૃતલક્ષણઃ ।
યોગી કૃતયુગે ચૈવ ત્રેતાયાં ક્રતુરુચ્યતે॥ ૬॥
દ્વાપરે ચૈવ કાલાગ્નિર્ધમકેતુઃ કલૌ સ્મૃતઃ ।
રુદ્રસ્ય મૂર્તયસ્ત્વેતા યેઽભિધ્યાયન્તિ પણ્ડિતાઃ॥ ૭॥
ચતુરસ્રં બહિશ્ચાન્તરષ્ટાસ્રં પિણ્ડિકાશ્રયે ।
વૃત્તં સુદર્શનં યોગ્યમેવં લિઙ્ગં  પ્રપૂજયેત્॥ ૮॥
તમો હ્યગ્ની રજો બ્રહ્મા સત્ત્વં વિષ્ણુઃ પ્રકાશકમ્ ।
મૂર્તિરેકા   સ્થિતા ચાસ્ય મૂર્તયઃ પરિકીર્તિતાઃ  ॥ ૯॥
યત્ર તિષ્ઠતિ તદ્બ્રહ્મ યોગેન તુ સમન્વિતમ્ ।

તસ્માદ્ધિ દેવદેવેશમીશાનં પ્રભુમવ્યયમ્॥ ૧૦॥
આરાધયન્તિ વિપ્રેન્દ્રા જિતક્રોધા જિતોન્દ્રિયાઃ ।
લિઙ્ગં  કૃત્વા  યથાન્યાયં સર્વલક્ષણસંયુતમ્॥ ૧૧॥
અઙ્ગુષ્ઠમાત્રં  સુશુભં સુવૃત્તં સર્વસમ્મતમ્ ।
સમનાભં તથાષ્ટાસ્રં ષોડશાસ્રમથાપિ વા॥ ૧૨॥
સુવૃત્તં મણ્ડલં દિવ્યં સર્વકામફલપ્રદમ્ ।
વેદિકા દ્વિગુણા તસ્ય સમા વા સર્વસમ્મતા॥ ૧૩॥
ગોમુખી ચ ત્રિભાગૈકા વેદ્યા લક્ષણસયુતા ।
પટ્ટિકા ચ સમન્તાદ્વૈ યવમાત્રા દ્વિજોત્તમાઃ॥ ૧૪॥
સૌવર્ણં રાજતં શૈલં કૃત્વા  તામ્રમયં તથા ।
વેદિકાયાશ્ચ વિસ્તારં ત્રિગુણં વૈ સમન્તતઃ॥ ૧૫॥
વર્તુલં ચતુરસ્રં વા ષડસ્રં વા ત્રિરસ્રકમ્ ।
સમન્તાન્નિર્વ્રણં શુભ્રં લક્ષણૈસ્તત્સુલક્ષિતમ્॥ ૧૬॥
ઇતિ શ્રીલિઙ્ગમહાપુરાણે  પૂર્વભાગે એકત્રિંશાધ્યાયાન્તર્ગતં 

બ્રહ્મદેવપ્રોક્તં શિવસ્તોત્રં સમાપ્તમ્ ।
લિઙ્ગપુરાણ  । પૂર્વભાગ । અધ્યાય ૩૨/૧-૧૬॥

